
Dwyieithrwydd ar draws y byd
· Ystyr dwyieithrwydd yw’r gallu i siarad mwy nac un iaith, ond mae dadlau ynglŷn â’r diffiniad. Pa mor dda y dylai person allu siarad iaith cyn cael ei ystyried yn ddwyieithog? 
· Beth sy’n gwneud gwlad yn wlad ddwyieithog? Nid oes unrhyw wlad yn  y byd gyda 100% o’r boblogaeth yn rhugl mewn 2 iaith. Mae 90% o siaradwyr Saesneg Prydain Fawr yn unieithog, ond hwy sydd yn y lleiafrif ar lefel ryngwladol oherwydd dwyieithrwydd, neu amlieithrwydd, sydd fwyaf cyffredin.
· Yn India mae 22 iaith swyddogol. Mewn cyfrifiad diweddar cofnodwyd bod gan 29 iaith fwy na 1 miliwn o siaradwyr. Mae’r mwyafrif o bobl India yn gallu cyfathrebu mewn dwy neu dair iaith.*
· Yn UDA nodwyd yn ddiweddar bod o leiaf 337 iaith yn cael ei siarad yno. Mae 96% o’r boblogaeth yn ystyried eu hunain yn siaradwyr Saesneg da. Felly mae’n dilyn bod nifer helaeth o’r boblogaeth yn ddwyieithog. 
Manteision dwyieithrwydd **1
·  Creu pont rhwng grwpiau gwahanol; caniatáu i bobl ifanc sy'n siarad Cymraeg chwarae rhan lawn ym mywyd y gymuned yn yr ardaloedd hynny o Gymru lle gwneir defnydd helaeth o'r Gymraeg. 
· Dau fyd gwahanol o brofiadau. Gydag iaith daw idiomau a dywediadau, straeon gwerin a hanes, barddoniaeth, llenyddiaeth a cherddoriaeth. 
· Derbyn ieithoedd a diwylliannau eraill. Gan fod dwy iaith yn rhoi profiad diwylliannol ehangach i bobl.
· Manteision i'r ymennydd: mae gan blant dwyieithog ddau air, os nad mwy, am bob gwrthrych a syniad, a rhoddir gwahanol ystyron i eiriau weithiau gan y ddwy iaith. Mae plant sydd â dwy iaith yn  perfformio ychydig yn well mewn profion ac arholiadau - mae hyn i'w weld mewn ymchwil i systemau addysg ddwyieithog mewn gwledydd fel Canada, UDA, Gwlad y Basg, Catalonia a Chymru. Mae manteision o safbwynt cyflogaeth yn dilyn.
Yr anfanteision
· a) Cynyddu gwendidau: Pan fo dwy iaith y plentyn yn wael, a'r plentyn yn methu â dygymod ag unrhyw ran o gwricwlwm yr ysgol, gall dwyieithrwydd fod ar fai. 
· (b) Gall olygu mwy o waith i rieni. 
· (c) Diffyg hunaniaeth ddiwylliannol: Weithiau, gall plant deimlo'n ansicr pwy ydynt.
Ieithoedd lleiafrifol

· Mae ymgyrchoedd ffyrnig wedi cymryd lle yng Nghymru, yng Ngwlad y Basg, yn Tamil Nadu a nifer o wledydd eraill wrth i iaith y mwyafrif geisio tanseilio iaith gynhenid y wlad.
· Mae casineb amlwg tuag at ieithoedd lleiafrifol.  Er bod y mwyafrif o ymchwil yn cytuno bod dwyieithrwydd yn dda, nid yw pobl yn fodlon derbyn y ddadl yma wrth drafod dwyieithrwydd sy’n cynnwys un iaith leiafrifol.
Dwyieithrwydd a Christnogaeth
· Mae’r Beibl wedi ei gyfieithu i 2,018 o wahanol ieithoedd, gyda nifer o ieithoedd eraill wedi cael cyfieithiadau o rannau o’r Beibl. Mae’n bwysig bod pobl yn cael darllen y Beibl yn eu hiaith eu hunain. Ni ddylai nifer y bobl sy’n siarad yr iaith a’r amser mae’r gwaith cyfieithu yn ei gymryd fod yn ffactor (e.e. 20 mlynedd o waith: 21,000 o bobl Chuave, Papua New Guinea). Er mwyn cyfieithu rhaid gallu deall 2 iaith.
· Er mwyn i genhadon weithio yn effeithiol rhaid iddynt ddysgu iaith y bobl o’u cwmpas.
· Adeg y Pentecost siaradodd y disgyblion mewn nifer helaeth o ieithoedd gwahanol a daeth dros 3,000 o bobl yn Gristnogion oherwydd eu bod wedi clywed am Iesu Grist yn eu hiaith eu hunain (Act.2:4-11,41).
· Nid yw casáu iaith arall yn iach na dymunol. Byw mewn heddwch a pharchu eraill yw rhai o brif egwyddorion y ffydd Gristnogol (Salm133:1; Luc 6:31).
Testunau Trafod
1. Mae  dwyieithrwydd yn destun llosg yng Nghymru. Mae rhai yn casáu’r iaith Gymraeg, rhai yn ei charu a rhai yn ddi-hid. I rai fel Robat Gruffudd o Cymuned, ‘Y mae “Dwyieithrwydd i Bawb” yn slogan hwylus a llwfr. ‘Mae’n nonsens diwylliannol a chymdeithasol. Ychydig iawn o sefyllfaoedd all fod yn gyfan gwbl ddwyieithog.’ Trafodwch y gwahanol agweddau am iaith a dwyieithrwydd.  A hoffech chi fod yn uniaith Gymraeg?***
2. Pam bod rhai pobl yn dymuno bod yn ddwyieithog tra bod eraill yn gwbl fodlon ag un iaith?

Braslun o’r safbwynt Cristnogol

